ABIMELEKI

Inaonekana kama jina "Abimeleki" lilitumiwa kwa cheo cha kifalme (kwa Wafilsti) na kuwa jina la mtu binafsi (kwa Waisraeli). Tafsiri ya jina lile ilikuwa "Baba Mfalme". Biblia inataja watawala watatu wa Kifilisti waliokuwa na jina hilo, na Mwisraeli mmoja aliyekuwa na sifa mbaya.

Kwa Wafilisti

Baada ya kuangamizwa kwa Sodoma na Gomora, Ibrahimu na Sara walipita katika maeneo ya kusini ya nchi ya Kanaani wakakaa katika eneo la Kifilisti lililoitwa Gerari. Ibrahimu, aliyeogopa kwamba mfalme wa Wafilisti, Abimeleki, angeweza kumwua ili amchukue Sara awe mkewe, alijaribu kuokoa maisha yake kwa kusema kwamba Sara alikuwa dada yake (Mwa.20:1-2, 13; taz. 12:11-13). Kwa kweli, Abimeleki alimchukua Sara ili amfanye mkewe, lakini kabla ya kuishi naye kindoa, Mungu alimwonya kwamba alikuwa mke wa Ibrahimu (Mwa.20:3-7). Abimeleki alikwepa hukumu ya Mungu kwa njia ya kumrudisha Sara kwa Ibrahimu, pamoja za zawadi ya kiziba macho na kumfidia Sara kwa kumvunjia heshima (Mwa.20:8-18).

Kwa kibali cha Abimeleki, Ibrahimu aliendelea kuishi katika nchi yake (Mwa.20:15), lakini kufanikiwa kwake Ibrahimu kulimhangaisha Abimeleki. Hivyo kutokana na ushauri wake, wanaume wale wawili walifanya mkataba uliohakikisha mapatano ya amani, lakini kabla ya kuthibitisha mkataba, Ibrahimu alidai kwamba wachungaji wa Abimeleki wamrudishie kisima walichokuwa wamemnyang'anya. Mkataba ulithibitishwa baada ya Abimeleki kupokea zawadi ya Ibrahimu (Mwa.21:22-32).

Baada ya miaka 80 hivi, mwana wa Ibrahimu, Isaka, alipoishi huko Gerari kwa muda, mfarakano ulitokea baina ya Isaka na Abimeleki kwa sababu ya udanganyifu uliofanana na ule wa Ibrahimu (Mwa.26:1, 7-11). Ingawa watu wa Abimeleki walimnyima Isaka maji mara kwa mara, yeye Isaka alizidi kufanikiwa (Mwa.26:17-22). Jambo hili lilimsababisha Abimeleki amwogope Isaka, naye akapendekeza kwamba, wao wathibitishe upya mkataba uliofanywa baina ya Abimeleki wa zamani na Ibrahimu (Mwa.26:26-32).

Mtawala mwingine wa Wafilisti ambaye Biblia ilimwita Abimeleki alikuwa Akishi, mkuu wa mji wa Gathi (taz. maelezo yanayotangulia Zaburi ya 34). Daudi aliyekuwa amemkimbia Sauli, alitafuta usalama huko Gathi, lakini Akishi alipoonywa kwamba Daudi angeweza kuwa mpelelezi wa Waisraeli, aliamua kumwua. Lakini Daudi alipojionyesha kana kwamba ni mwenda wazimu, Akishi alidanganyika kwa urahisi akamfukuza mjini (1 Sam.21:10-15).

Kwa Waisraeli

Wakati wa Waamuzi, Mwisraeli mmoja mwenye sifa mbaya aliyeitwa Abimeleki, alisababisha maafa ya kumwagika damu nyingi isiyokuwa ya lazima. Mmojawao wa wana sabini wa Gideoni, mama yake alitoka Shekemu. Baada ya kufa kwake Gideoni, Abimeleki aliua ndugu zake wote (isipokuwa mmoja aliyekimbia) akajitanaza mwenyewe kuwa mfalme wa Shekemu (Amu.9:1-6). Halafu, baada ya miaka mitatu, Washekemu walipofanya njama ya kutaka kumwua, Abimeleki aligundua minong'ono ile, hivyo akawaua waasi wote (Amu.9:22-41).

Katika uchungu wa kuumizwa kiburi chake, Abimeleki aliongozwa na hasira isiyokuwa ya kiasi. Aliua wenyeji wa Shekemu wasiokuwa na hatia, pamoja na wenyeji wa mjj mwingine ambao alifikiri kwamba walimpinga. Lakini hasira yake ilimpofusha akasahau kuangalia usalama wake, na hivyo hata yeye akauawa (9:42-46).

